
作者：歐陽修　北宋

本作品收錄於《廬陵文鈔/11》

修頓首白：州人至，蒙惠書及《補注周易》，甚善。

世無孔子久矣，六經之旨失其傳，其有不可得而正者，自非孔子復出，無以得其真也。

儒者之於學博矣，而又苦心勞神於殘編朽簡之中，以求千歲失傳之繆，茫乎前望已遠之

聖人而不可見，杳乎後顧無窮之來者，欲為未悟決難解之惑，是真所謂勞而少功者哉！

然而經非一世之書也，其傳之繆非一日之失也，其所以刊正補緝亦非一人之能也。使學

者名極其所見，而明者擇焉，十取其一，百取其十，雖未能復六經於無失而卓如日月之

明，然聚眾人之善以補緝之，庶幾不至於大繆，可以俟聖人之復生也。然則學者之於經，

其可已乎？

足下於經勤矣，凡其所失，無所不欲正之，其刊正補緝者眾，則其所得亦已多矣。修學

不敏明，而又無強力以自濟，恐終不能少出所見，以補六經之萬一，得足下所為，故尤

區區而不能忘也。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

